
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Vesne Trifunović kao predsjednika vijeća, Dinke Bešlagić-Čovrk  i Hilme Vučinić  kao članova vijeća, odlučujući o žalbi političke stranke SNSD- Milorad Dodik, izjavljenoj protiv odluke Centralne izborne komisije Bosne i Hercegovine broj: 05-01-07-5-100/25 od 20.02.2025.godine, radi kršenja odredbi člana 7.2a  stav (2) tačka a)  Izbornog zakona BiH, na nejavnoj sjednici, održanoj dana, 28.02.2025. godine, donio je

R J E Š E N J E

Odbija se žalba  političke stranke SNSD-Milorad Dodik kojom se pobija  stav 1.  dispozitiva odluke Centralne izborne komisije Bosne i Hercegovine broj: 05-01-07-5-100/25 od 20.02.2024.godine.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politička stranka SNSD-Milorad Dodik  odgovorna što je Vlado Đajić, nosilac mandata i kandidat ove političke stranke za odbornika u Skupštini Grada Banja Luka na Lokalnim izborima 2024. godine zloupotrijebio javno sredstvo i resurs, pa joj je na osnovu člana 6.7 stav (2)  tačka (1)) i primjenom člana 19.9 stav 1. tačka 7 ) Izbornog zakona BiH,  izrečena novčana kazna u iznosu od 5.000,00 KM (pet  hiljada konvertibilnih maraka).

Protiv ove odluke žalbu je blagovremeno podnijela politička stranka SNSD-Milorad Dodik,  navodeći da nije došlo do kršenja odredbi Izbornog zakona BiH. Nadalje navodi da je Vlado Džajić održao govor  na manifestaciji za dan općine Čelinac koji je imao svečani karakter i koji je bio usmjeren na obilježavanje ovog značajnog datuma za lokalnu zajednicu. Međutim, pogrešno se interpretira da je bila politička promocija, jer u njemu nije bilo poziva na glasanje, eksplicitnog isticanja kandidata, niti je bilo zahtjeva upućenih biračima. Nije dokazano da je manifestaciju finansirala javna institucija ili preduzeće kako je to definisano članom 7.2a Izbornog zakona BiH. Radi se o redovnom događaju koji se održava svake godine bez obzira na izbore, te se učešće narodnih poslanika ne  može smatrati kampanjom. Osim toga nije objavljen na zvaničnim kanalima političke stranke, Centralna izborna komisija BiH nije uzela praksu iz prethodnih izbornih ciklusa, čime je narušena konzistentnost u primjeni pravnih normi.

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu. 

Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine (u daljem tekstu CIK BiH) dana 01.08.2024. godine  putem meila zaprimila informaciju  sa dokazima podnesenu od strane Udruženja za borbu protiv korupcije Transparency International u BiH  koja se  odnosi na kršenje odredbe člana 7.2a stav 1 i 2 tačka f) Izbornog Zakona BiH.  
 U informaciji  se navodi da su načelnik općine Čelinac Vladimir Gligorić, predsjednik GO Banja Luka Vlado Đajić, kandidat za gradonačelnika Banja Luke, Nikola Šobot prisusvovali koncertu povodom dana Općine Čelinac, te da su pri tome iznošene političke poruke.  U informaciji senavodi da je predsjednik gradskog odbora stranke u Banja Luci kritikovao rukovodstvo Čelinca na čijem je čelu pripadnik njegove stranke, Osim toga promovisan je i kandidat za gradonačelnika Banja uke, Nikola Šobot, te da je imenovani dobio plaketu Općine Čelinac.
Centralna izborna komisija BiH je predmetni postupak cijenila kao inicijativu za pokretanje postupka jer je utvrdila da podnesak sadrži formalne nedostatke s obzirom da je podnešen od neovlaštenog lica , pa je u skladu sa odredbom člana 6.2 stav (2) i (3) Izbornog zakona BiH postupak vodila po službenoj dužnosti.
Dalje, inicijativu  je dostavila na izjašnjenje političkoj stranci  Savez nezavisnih socijaldemokrata-SNSD-Milorad Dodik, a posebno da se izjasne kandidati Vlado Đajić i Nikola Šobot. Nakon uvida u dostavljene dokaze, te data izjašnjenja, donešena je osporena odluku o utvrđenoj odgovrnosti žalioca jer je njihov kandidat  i načelnik općine Domaljevac-Šamac  zloupotrijebio javna sredstva i resurse u izbornom periodu čime su prekršena pravila ponašanja u izbornom periodu iz člana 7.2a stav (2) tačka f)  Izbornog zakona BiH, jer je Vlado Đajić, nosilac mandata i kandiat ove političke stranke iskoristio javnu manifestaciju za promociju političkog subjekta kojem pripada (SNSD),suprotno odredbama Izbornog zakona BiH.
 Prije svega  apelaciono vijeće  napominje da je ispitivalo samo zakonitost i pravilnost odluke u odnosu na  izrečenu novčanu kaznu političkog subjekta SNSD-Milorad Dodik, a koja iznosi 5.000,00 KM.

Cijeneći pravilnost i zakonitost pobijane odluke Centralne iznorne komisije BiH apelaciono vijeće je utvrdilo da je donesena nakon uvida u kompletan spis predmeta i da je na utvrđeno činjenično stanje pravilno primjenjeno materijalno pravo  kako u pogledu utvrđivanja odgovornosti za povredu odredbi Izbornog zakona Bosne i Hercegovine tako i u pogledu izrečene novčane kazne.
Prije svega u pobijanoj odluci cijenjena je odredba člana 1.1 a stav  (27)  Izbornog zakona BiH  (Sl. glasnik BiH br. 23/01 sa izmjenama) koja propisuje da je zloupotreba javnih sredstava i resursa bilo koje nezakonito kršenje sredstava i resursa države BiH, entiteta, kantona, Brčko Distrikta BiH i drugih jedinica lokalne uprave i samouprave, kojim kandidat na izborima i izbornim listama, kao javni ili državni dužnosnici ili neposredno izabrana lica, raspolažu za potrebe obavljanja službene dužnosti. Pod resursima se, u smislu ove definiciej podrazumijeva pokretna i nepokretna imovina, kao i svi ljudski resursi javnih institucija koji se koriste u okviru radnog vremena. 

Naime, odredba člana 7.2a Izbornog zakona u stavu 1 propisuje da je nosiocima  izvršne funkcije utvrđenim u članu 1.8 stav (6) ovog zakona i i nosiocima mandata zabranjena zloupotreba javnih sredstava. U stavu 2  citirana odredba definiše u čemu se podrazumjeva zloupotreba javnih sredstava iz stava (1)  te pod tačkom f) propisuje da je promocija političkih subjekata ili kandidata na javnim događajima ili manifestacijama koje finansiraju javne institucije ili javna preduzeća.
Uvidom u kompletan spis predmeta i sve raspoložive dokaze, proizilazi da je objavom audio-video snimka govora Vlade Đajića  na društvenoj mreži Facebook  i to stranici „Slobodna Republika Srpska“ od 28.07.2024. godine nesporno utvrđeno da su  politička stranka Savez nezavisnih socijaldemokraa-SNSD-Milorad Dodik i Vlado Đajić, nosilac mandata (poslanik u Narodnoj skupštini Republike Srpske) i kandidat političke stranke SNSD za odbornika u Skupštini Grada Banja Luka na Lokalnim izborima 2024. godine,  iskoristili javnu manifestaciju za promociju političkog subjekta Saveza nezavisnih socijaldemokrata. Naime,  na koncertu/manifestaciji povodom Dana i krsne slave Općine Čelinac  dana 27.07.2024. godine, Vlado Đajić se obratio  riječima:“Dobro veće svima..... Presrećan sam što se Opština u kojoj sam rođen i odrastao razvija, što se ovako slavi, ali istovremeno i tužan što grad u kojem sad živim Banja Luka ne napreduje, propada i što ne znaju sa ovim rukovodstvom ovako da slave ...“, javnim nastupom na namanifestaciji koju je finansirala Općina Čelinac,  Vlado Đajić je  vršio promociju političke stranke i na taj način zloupotrijebio javna sredstva i resurse suprotno odredbi člana 7.2 stav (1) i (2) tačka f) Izbornog zakona BiH. Hvaleći načelnika i aktuelno stanje u opštini Čelinac, te kritikujući stanje u Banja Luci jasno je poslata  poruka javnosti da je takvo  stanje u Banja Luci prouzrokovano zahvaljujući aktuelnoj vlasti. Da se radi o promociji političke stranke u prilog ide i činjenica da je na ovoj manifestacijhi uzeo učešće i kandidat za gradonačelnika Grada Banja Luka Nikola Šobot,  ispred političke stanke SNSD na Lokalnim izborima 2024. godine.
Nije od značaja prigovor kojim se ukazuje da se radi o manifestaciji koja se tradicionalno organizuje svake godine bez obzira na izbore, s obzirom da  se radi o manifestaciji finansiranoj javnim sredstvima u izbornoj godini. Osim toga iako snimak nije objavljen na zvaničnim kanalima političke stranke,ta činjenica ne oslobađa podnosioca žalbe odgovornosti.

Odredbom člana 19.9 stav l. tačka (7) Izbornog zakona BiH propisano je da će se novčanom kaznom u iznosu od 3.000.00 KM do 30.000,00 KM kazniti politički subjekt za prekršaj ako on ili njegov kandidat zloupotrijebi javni resurs za vlastitu ili promociju političkog subjekta čiji je član.

Prilikom odlučivanja o visini izrečene novčane kazne, CIK BiH je pravilno cijenila  više otežavajućih okolnosti  i to činjenicu da je  politička  stranka  SNSD-Milorad Dodik u ovom izbornom periodu već kažnjavana  četiri puta, iz kojih razloga je ovoj političkoj stranci izrečena kazna kao u dispozitvu ožalbene odluke. Centralna izborna komisija BiH izrekla adekvatnu  novčanu kaznu  s obzirom na zakonsku odredbu kojom je propisan raspon od 3.000,00 KM do 30.000,00 KM za izricanje novčane kazne radi konkretnog kršenja Izbornog zakona BiH, pravilno cijeneći da će tako izrečena kazna uticati na političku stranku Savez nezavisnih socijaldemokrata- SNSD-Milorad Dodik, da se uzdrži od daljeg kršenja odredbi Izbornog zakona BiH.
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.

                                                                        PREDSJEDNIK VIJEĆA                                                                             

                                                                                   S U D I J A

                                                                              Vesna Trifunović

